
IQTISODIY O‘SISHNING NAZARIY ASOSLARI VA 
UNI BELGILOVCHI OMILLAR TAHLILI

G‘ulomjan Matkarimov
Qoraqalpoq davlat universiteti mustaqil tadqiqotchisi

Annotatsiya. Ushbu maqolada iqtisodiy o‘sishning asosiy nazariy maktablari – klassik, neoklassik va keynsian 
yondashuvlar – hamda zamonaviy iqtisodiyot sharoitida o‘sishni belgilovchi talab, taklif, taqsimot, ijtimoiy omillar va davlat 
siyosati tizimi atroflicha tahlil qilinadi. Tadqiqotda har bir nazariy maktabning iqtisodiy o‘sishga oid konseptual qarashlari, 
ularning nazariy-mantiqiy ahamiyati va iqtisodiy rivojlanish jarayonini izohlashdagi o‘rni ochib beriladi. Maqola iqtisodiy 
o‘sishni tushunishda nazariy yondashuvlarning o‘zaro farqli va mushtarak jihatlarini aniqlashga qaratilgan.

Kalit soʻzlar: iqtisodiy o‘sish, klassik nazariya, neoklassik yondashuv, keynsian modeli, texnologik progress, iqtisodiy 
omillar, davlat siyosati.
Abstract. This article provides a comprehensive analysis of the main theoretical schools of economic growth-classical, 
neoclassical, and Keynesian approaches-as well as the system of factors determining growth in the modern economy, 
including demand, supply, distribution, social factors, and government policy. The study examines the conceptual views 
of each theoretical school on economic growth, their theoretical and logical significance, and their role in explaining the 
process of economic development. The article aims to identify both the distinctive and common features of the major 
economic growth theories.

Key words: economic growth, classical theory, neoclassical approach, Keynesian model, technological progress, 
economic factors, government policy.
Аннотация. В статье проводится всесторонний анализ основных теоретических школ экономического роста 
– классической, неоклассической и кейнсианской – а также системы факторов, определяющих экономический 
рост в условиях современной экономики, включая спрос, предложение, распределение, социальные факторы 
и государственную политику. Раскрываются концептуальные подходы каждой теоретической школы к проблеме 
экономического роста, их теоретико-логическое значение и роль в объяснении процессов экономического 
развития. Работа направлена на выявление сходств и различий между основными теориями экономического 
роста.

Ключевые слова: экономический рост, классическая теория, неоклассический подход, кейнсианская модель, 
технологический прогресс, экономические факторы, государственная политика.

K I R I S H
Hozirgi globallashuv sharoitida iqtisodiy o‘sish har bir mamlakatning ijtimoiy-iqtisodiy taraqqiyotini 

belgilovchi muhim omillardan biri hisoblanadi. Barqaror iqtisodiy o‘sish aholi turmush darajasini oshirish, 
bandlikni ta’minlash, kambag‘allikni qisqartirish hamda milliy iqtisodiyotning raqobatbardoshligini kuchaytirishda 
muhim ahamiyat kasb etadi. Shu bois iqtisodiy o‘sish masalasi iqtisodiy nazariyada ham, amaliy siyosatda ham 
doimiy tadqiqot obyekti bo‘lib kelmoqda.

Iqtisodiy o‘sishning mazmuni, manbalari va mexanizmlarini tushuntirib beruvchi turli nazariy yondashuvlar 
mavjud bo‘lib, ular klassik, neoklassik, keynsian hamda endogen o‘sish nazariyalari doirasida shakllangan. 
Ushbu nazariyalar iqtisodiy o‘sishga ta’sir etuvchi omillarni turlicha izohlaydi hamda kapital, mehnat, texnologiya, 
innovatsiya va institutsional muhitning o‘rnini yoritib beradi. Nazariy asoslarni chuqur tahlil qilish iqtisodiy o‘sish 
jarayonlarini to‘g‘ri baholash va samarali rivojlanish strategiyalarini ishlab chiqishda muhim ahamiyatga ega.

Zamonaviy iqtisodiyotning eng dolzarb muammolaridan biri barqaror iqtisodiy o‘sishni ta’minlash 
masalasidir. “Iqtisodiy o‘sish” tushunchasining eng sodda talqini milliy daromad va ishlab chiqarish hajmining 
oshishi bilan izohlanadi. Iqtisodiy adabiyotlarda ushbu tushuncha, asosan, ishlab chiqarish hajmining mutlaq 
o‘sishi yoki o‘sish sur’atlarini ifodalovchi nisbiy ko‘rsatkich sifatida qo‘llanadi. Jumladan, S. Fisher, R. Dornbush, 
R. Shmalenzi, K.R. Makkonnell va S.L. Bryu iqtisodiy o‘sishni muayyan vaqt davomida real YaIM yoki YaMMning 
o‘sishi, shuningdek real YaIMning aholi jon boshiga o‘sishi sifatida talqin qiladilar.

Biroq iqtisodiy o‘sish faqat raqamli ko‘rsatkichlar bilan cheklanmaydigan murakkab iqtisodiy hodisadir. 
Uning mazmunini ochib berishda turli yondashuvlar mavjud. Masalan, tarmoq nuqtai nazaridan iqtisodiy o‘sish 
ishlab chiqarish hajmi va mahsulot sifatining oshishi, ya’ni kengaytirilgan takror ishlab chiqarish natijasi sifatida 
namoyon bo‘ladi. Formatsion yondashuvda esa iqtisodiy o‘sish jamiyat mahsulotining ortishi, milliy boylikning 
ko‘payishi, ishlab chiqarish kuchlarining rivojlanishi hamda ishlab chiqarish munosabatlarining takomillashuvida 
ifodalanadi.

Iqtisodiy o‘sish nazariyasi o‘z ichiga bir qator muhim masalalarni qamrab oladi. Jumladan, o‘sish 
manbalari va omillarini aniqlash, iqtisodiy o‘sishning uzoq muddatli barqarorligini ta’minlash, milliy iqtisodiyot 
tarkibining yangilanish sur’atlarini baholash, tanlangan texnologik siyosatning istiqbollari va uning iqtisodiyotga 
ta’sirini o‘rganish, shuningdek, o‘sishning ijtimoiy, texnologik va makroiqtisodiy oqibatlarini tahlil qilish shular 
jumlasidandir. G‘arb iqtisodiy fikrlar maktabida ushbu muammolarni qiyosiy o‘rganish jarayonida barqarorlik va 
raqobatbardoshlik o‘rtasidagi mutanosiblik, inflyatsiya va bandlik o‘rtasidagi ziddiyatlar, ekstensiv va intensiv 
o‘sish yo‘nalishlari, shuningdek ilmiy-texnikaviy taraqqiyot bilan ijtimoiy rivojlanish nisbatlari kabi murakkab 
masalalarga alohida e’tibor qaratiladi.

Umuman olganda, iqtisodiy o‘sish iqtisodiy, siyosiy, ijtimoiy va madaniy omillarning o‘zaro ta’siri natijasida 
yuzaga keladigan murakkab va ko‘p omilli kategoriya bo‘lib, mamlakat, tarmoq yoki mintaqaning umumiy 
iqtisodiy taraqqiyot darajasini belgilab beradi.

M A V Z U G A  O I D  A D A B I Y O T L A R  S H A R H I
Iqtisodiy o‘sish masalasi iqtisodiy nazariyada eng ko‘p o‘rganilgan yo‘nalishlardan biri bo‘lib, uning 

nazariy asoslari klassik iqtisodiy maktabdan boshlab zamonaviy endogen o‘sish konsepsiyalarigacha bo‘lgan 
evolyutsion rivojlanish jarayonini aks ettiradi. Ilmiy adabiyotlarda iqtisodiy o‘sish manbalari, omillar tizimi hamda 
o‘sishni izohlovchi modellar turli nazariy yondashuvlar asosida tahlil qilingan.

Klassik iqtisodchilar – A. Smit va D. Rikardo asarlarida iqtisodiy o‘sishning asosiy manbalari sifatida 
mehnat taqsimoti, bozor mexanizmlarining erkinligi, kapital jamg‘arilishi va investitsiyalar ko‘rsatiladi. A. Smit 
ishlab chiqarish samaradorligini oshirishda ixtisoslashuv va raqobat muhitining rolini asoslab bergan bo‘lsa, 
D. Rikardo yer resurslarining cheklanganligi hamda kamayuvchi unumdorlik qonuni sababli uzoq muddatda 
iqtisodiy o‘sish sur’atlari sekinlashishi mumkinligini ta’kidlaydi. Ushbu yondashuvlar iqtisodiy o‘sishni, asosan, 
real sektor omillari bilan bog‘lab, resurslardan foydalanish samaradorligini markaziy o‘ringa qo‘yadi.

Neoklassik nazariya doirasida iqtisodiy o‘sishning ilmiy asoslari yanada tizimlashtirildi. R. Solou va T. Svan 
tomonidan ishlab chiqilgan modelda o‘sish omillari sifatida kapital, mehnat va texnologik taraqqiyot ajratib 
ko‘rsatiladi. Mazkur model iqtisodiy o‘sishning uzoq muddatli sur’atini asosan ekzogen texnologik taraqqiyot 
belgilashini asoslaydi; kapital jamg‘arilishi esa qisqa va o‘rta muddatda o‘sishni tezlashtirishi mumkin bo‘lsa-da, 
kamayuvchi chegaraviy mahsuldorlik sababli uning uzoq muddatli ta’siri cheklangan bo‘ladi. Neoklassik 
yondashuvda “barqaror holat” (steady state) tushunchasi hamda iqtisodiyotlarning yaqinlashuvi (convergence) 
g‘oyasi keng muhokama qilinadi.

Keynschilik yondashuvda iqtisodiy o‘sishning asosiy drayverlari sifatida yalpi talab, investitsiyalar 
va davlatning iqtisodiy faolligi ilgari suriladi. Xususan, R. Xarrod va E. Domar modellari iqtisodiy o‘sishni 
investitsiyalar hajmi hamda kapitalning ishlab chiqarishdagi samaradorligi bilan bog‘lab, barqaror o‘sish 
sur’atlarini ta’minlashda davlat aralashuvining muhimligini asoslaydi. Ushbu yondashuv neoklassik modelga 
nisbatan iqtisodiy beqarorlik, resessiya va ishsizlikning iqtisodiy o‘sish jarayonlariga salbiy ta’sirini chuqurroq 
yoritadi.

1980-1990-yillarda endogen o‘sish nazariyalari iqtisodiy o‘sishni izohlashda yangi bosqichni boshlab 
berdi. P. Romer, R. Lukas va boshqa tadqiqotchilar o‘sishning ichki manbalariga – ilmiy-texnik taraqqiyot, 
innovatsiyalar, inson kapitali hamda bilimlar tarqalishi (spillover) kabi omillarga alohida e’tibor qaratdilar. 
Endogen nazariyalarga ko‘ra, texnologiya va bilimlar iqtisodiy tizim ichida shakllanadi hamda davlat siyosati, 
ta’lim, ilm-fan va innovatsion muhit iqtisodiy o‘sish sur’atlarini uzoq muddat davomida yuqori darajada 
ushlab turishi mumkin. Shu bilan birga, inson kapitaliga yo‘naltirilgan investitsiyalar mehnat unumdorligi va 
iqtisodiyotning raqobatbardoshligini oshirish orqali o‘sishni jadallashtiradi.

So‘nggi ilmiy adabiyotlarda iqtisodiy o‘sish omillari faqat klassik ishlab chiqarish resurslari bilan cheklanmay, 
balki institutsional muhit, boshqaruv sifati, mulk huquqlarining himoyasi, korrupsiya darajasi, moliyaviy sektor 
rivoji hamda tashqi iqtisodiy integratsiya kabi omillar bilan ham izohlanmoqda. Institutsional yondashuv (D. 
Nort va boshqalar) iqtisodiy o‘sishda “qoidalar va institutlar”ning rolini alohida ta’kidlab, samarali institutlar 
investitsiyalarni rag‘batlantirishi, transaksion xarajatlarni kamaytirishi va bozor ishonchliligini oshirishini 
asoslaydi. Shuningdek, xalqaro savdo va iqtisodiy ochiqlik bo‘yicha tadqiqotlar eksport salohiyati, texnologiyalar 
transferi va raqobat bosimi orqali iqtisodiy o‘sishga ijobiy ta’sir ko‘rsatishini qayd etadi.

Umuman olganda, adabiyotlar tahlili shuni ko‘rsatadiki, iqtisodiy o‘sish ko‘p omilli va murakkab jarayon 
bo‘lib, uning nazariy talqinlari vaqt o‘tishi bilan sezilarli darajada kengayib borgan. Dastlab kapital va mehnat 
asosiy manbalar sifatida ko‘rilgan bo‘lsa, keyinchalik texnologik taraqqiyot, inson kapitali, innovatsiyalar va 
institutsional omillar ustuvor ahamiyat kasb eta boshlagan. Shu bois iqtisodiy o‘sishni tahlil qilishda turli nazariy 
yondashuvlarni uyg‘unlashtirish, omillar o‘rtasidagi o‘zaro bog‘liqlikni hisobga olish hamda mamlakatning 
ijtimoiy-iqtisodiy sharoitlaridan kelib chiqib kompleks yondashuvni qo‘llash zarur.

T A D Q I Q O T  M E T O D O L O G I YA S I
Mazkur tadqiqotda iqtisodiy o‘sishning nazariy asoslari hamda uni belgilovchi omillarni tahlil qilishda 

umumilmiy va maxsus iqtisodiy tadqiqot usullaridan foydalanildi. Tadqiqotning metodologik asosi sifatida tizimli 
yondashuv qo‘llanilib, iqtisodiy o‘sish omillari o‘zaro bog‘liq va ko‘p darajali jarayon sifatida o‘rganildi.

Nazariy tahlil usuli orqali iqtisodiy o‘sishning klassik, neoklassik, keynsian va endogen o‘sish nazariyalari 
tahlil qilindi hamda ularning asosiy konseptual jihatlari umumlashtirildi. Qiyosiy-taqqoslash usuli yordamida turli 
nazariy yondashuvlarning iqtisodiy o‘sishni izohlashdagi farqli va umumiy tomonlari aniqlandi.

Shuningdek, iqtisodiy-statistik tahlil, dinamik qatorlar tahlili, mantiqiy umumlashtirish va abstraktlashtirish 
usullaridan foydalanilib, iqtisodiy o‘sishga ta’sir etuvchi asosiy omillar – kapital, mehnat, texnologik taraqqiyot, 
inson kapitali va institutsional muhitning roli baholandi. Tadqiqot natijalari ilmiy xulosalar chiqarish va amaliy 
tavsiyalar ishlab chiqish uchun metodik asos bo‘lib xizmat qildi.

T A H L I L  V A  N A T I J A L A R
Iqtisodiy o‘sish omillarini aniqlash va ularni tahlil qilish iqtisodiy o‘sish nazariyasining eng muhim va markaziy 

vazifalaridan biri hisoblanadi. Umumiy ma’noda iqtisodiy o‘sish omillari ishlab chiqarishning real hajmini oshirish 
imkonini beradigan tashqi va ichki sabablar sifatida namoyon bo‘ladi. Ushbu omillar tashqi ta’sir darajasiga ko‘ra 
to‘g‘ridan-to‘g‘ri va bilvosita, mazmuniga ko‘ra sifat va miqdor, tabiatiga ko‘ra moddiy va nomoddiy, rivojlanish 
shakliga ko‘ra esa ekstensiv va intensiv guruhlarga ajratiladi. Shu bilan birga, iqtisodiy o‘sish omillari va uning 
rezervlari o‘rtasida tub farq mavjud: omillar amalda ishlayotgan va real o‘sishni ta’minlayotgan manbalar bo‘lsa, 
rezervlar hali to‘liq ishga solinmagan, biroq katta salohiyatga ega imkoniyatlarni ifodalaydi. Masalan, ayrim 
iqtisodiyotlarda, jumladan Rossiya misolida, muayyan iqtisodiy rezervlar mavjud bo‘lsa-da, ularning yetarli 
darajada faollashtirilmagani sababli ular real o‘sish manbai sifatida to‘liq namoyon bo‘la olmayapti.

Iqtisodiy o‘sish masalasini nazariy jihatdan o‘rganishda iqtisodchilar asrlar davomida turli yondashuvlarni 
ilgari surgan bo‘lib, ularni shartli ravishda uchta asosiy maktabga ajratish mumkin: klassik, neoklassik va 
keynsian yondashuvlar. Ushbu maktablar iqtisodiy o‘sishni turlicha izohlagan bo‘lsa-da, ularning har biri 
iqtisodiy rivojlanishning muayyan jihatlarini tushunishga muhim hissa qo‘shgan.

Klassik iqtisodchilar iqtisodiy o‘sishning asosiy manbalari sifatida mehnat, kapital va tabiiy resurslarni 
ko‘rsatib, iqtisodiy rivojlanishni ishlab chiqarish omillarining ko‘payishi va samaradorligi bilan bog‘laganlar. Adam 
Smit sarmoya va kapital jamg‘armalarini milliy boylik o‘sishining markaziy drayveri sifatida baholab, kapital 
hajmining ortishi ishlab chiqarish kengayishiga va jamiyat farovonligining oshishiga olib kelishini ta’kidlagan. 
Klassik maktab vakillari iqtisodiy tizim asosan erkin bozor qonunlari asosida tartibga solinadi, degan g‘oyani 
ilgari surib, iqtisodiy o‘sishning tabiiy mexanizmini resurslardan maqbul foydalanish bilan izohlaganlar. Shu 
jihatdan, klassik yondashuvning mantiqiy ahamiyati shundaki, u iqtisodiy o‘sish nazariyasining fundamental 
poydevorini – ya’ni ishlab chiqarish omillari va resurslar bazasining hal qiluvchi rolini shakllantirib berdi.

Neoklassik iqtisodchilar klassik g‘oyalarni rivojlantirgan holda iqtisodiy o‘sishni bozorning o‘z-o‘zini tartibga 
solishi, resurslardan optimal foydalanish, mehnat va kapital samaradorligini oshirish hamda texnologik progress 
orqali izohlaydilar. Ularning nazariy qarashlariga ko‘ra, iqtisodiyotda yuqori samaradorlik resurslarning maqbul 
taqsimlanishi va innovatsion texnologiyalarning joriy etilishi bilan ta’minlanadi. Ushbu g‘oyalarni matematik 
jihatdan asoslash maqsadida ishlab chiqilgan Kobb–Duglas ishlab chiqarish funksiyasi mehnat va kapitalning 
iqtisodiy o‘sishdagi nisbiy ulushini aniqlash imkonini bersa, Solou iqtisodiy o‘sish modeli texnologik taraqqiyotni 
uzoq muddatli va barqaror o‘sishning asosiy manbai sifatida belgilaydi. Shu ma’noda, neoklassik maktabning 
mantiqiy ahamiyati shundaki, u iqtisodiy o‘sish faqat resurslar ko‘payishi bilan emas, balki texnologiya, 
innovatsiya va samaradorlikning oshishi bilan ta’minlanishini ilmiy jihatdan isbotlab berdi.

Keynsian nazariya iqtisodiy o‘sishning asosiy drayveri sifatida agregat talabni ilgari surib, iqtisodiy 
dinamikani iste’mol, sarmoya, foiz stavkalari va davlat xarajatlari orqali izohlaydi. Dj. M. Keynsning ta’kidlashicha, 
talab yetishmasligi ishlab chiqarish hajmining qisqarishi, bandlikning pasayishi va iqtisodiy inqirozlarga olib 
kelishi mumkin, shu bois iqtisodiyotning barqaror ishlashi uchun davlatning fiskal va monetar siyosat orqali 
faol aralashuvi zarur. U jamg‘arma va sarmoya harakati, foiz stavkalari o‘zgarishi hamda davlat xarajatlarining 
iqtisodiy jarayonlarga ta’sirini ilmiy asosda yoritib bergan. Shundan kelib chiqib, keynsian yondashuvning 

mantiqiy ahamiyati iqtisodiy o‘sishni ta’minlashda talabni rag‘batlantirish, sarmoya faolligini oshirish va davlat 
siyosatining makroiqtisodiy barqarorlikdagi rolini aniq ko‘rsatib berganidadir.

Zamonaviy iqtisodiy adabiyotlarda iqtisodiy o‘sish omillari murakkab va ko‘p qirrali tizim sifatida qaraladi. 
Iqtisodchilar ularni, asosan, besh yo‘nalishda o‘rganadilar. Birinchisi – talab omillari bo‘lib, agregat talab, 
iste’mol, sarmoya va eksport imkoniyatlarining kengayishi iqtisodiy faollikni rag‘batlantiruvchi asosiy manbalar 
sifatida talqin etiladi. Ikkinchisi – taklif omillari bo‘lib, tabiiy resurslar, texnologiya darajasi, mehnat sifati va 
kapital quvvatlarining yaxshilanishi ishlab chiqarish imkoniyatlarini kengaytiradi. Uchinchi yo‘nalish – taqsimot 
omillari bo‘lib, resurslardan samarali va oqilona foydalanish, ishlab chiqarish omillarining optimal kombinatsiyasi 
hamda bozor mexanizmlarining samaradorligiga tayanadi.

To‘rtinchi yo‘nalish ijtimoiy omillarni qamrab olib, investitsiya motivatsiyasi, aholi daromadlari, qonun 
ustuvorligi, biznes muhiti, inson kapitali sifati va institutsional barqarorlik iqtisodiy o‘sishga bevosita ta’sir 
ko‘rsatadi. Beshinchi yo‘nalish davlat siyosatlari bo‘lib, soliq tizimi, moliya-kredit siyosati, davlat investitsiyalari 
hamda ilmiy-texnik taraqqiyotni qo‘llab-quvvatlash mexanizmlari orqali iqtisodiy o‘sish sur’atlariga ta’sir etadi. 
Umuman olganda, iqtisodiy o‘sish dinamikasi ushbu omillarning o‘zaro uyg‘unligi va muvozanatli ishlash 
darajasi bilan belgilanadi.

Iqtisodiy o‘sish mamlakat iqtisodiy taraqqiyotining asosiy mezoni bo‘lib, uning mohiyati resurslar bazasi, 
texnologik rivojlanish va talab omillarining o‘zaro bog‘liq harakati bilan belgilanadi. Klassik maktab iqtisodiy 
o‘sishning moddiy poydevorini shakllantirgan bo‘lsa, neoklassik yondashuv samaradorlik va texnologik 
progressning uzoq muddatli barqaror o‘sishdagi hal qiluvchi ahamiyatini ilmiy asoslab berdi. Keynsian nazariya 
esa talab, sarmoya va davlat siyosatining iqtisodiy barqarorlik hamda rivojlanishdagi muhim rolini ochib 
berdi. Shu bois, iqtisodiy o‘sishni ta’minlashda resurslardan samarali foydalanish, texnologik yangilanishni 
jadallashtirish, investitsiya muhitini yaxshilash, inson kapitalini rivojlantirish va davlatning tartibga soluvchi 
mexanizmlarini kuchaytirish muhim ahamiyat kasb etadi.

X U L O S A  V A  T A K L I F L A R
Mazkur tadqiqot doirasida iqtisodiy o‘sishning nazariy asoslari hamda uni belgilovchi omillar kompleks 

tarzda tahlil qilindi. Iqtisodiy nazariya rivojlanishining turli bosqichlarida iqtisodiy o‘sish tushunchasiga berilgan 
yondashuvlar o‘rganilib, klassik, neoklassik, keynsian va endogen o‘sish nazariyalari doirasida shakllangan ilmiy 
qarashlar tizimlashtirildi. O‘tkazilgan tahlillar shuni ko‘rsatdiki, dastlab iqtisodiy o‘sish asosan ishlab chiqarish 
omillarining miqdoriy kengayishi orqali izohlangan bo‘lsa, hozirgi davrda uning asosiy manbalari sifat jihatidan 
o‘zgarib, bilimga asoslangan iqtisodiyot, innovatsiyalar va inson kapitali ustuvor ahamiyat kasb etmoqda.

Tadqiqot natijalariga ko‘ra, iqtisodiy o‘sish jarayoni ko‘p omilli xususiyatga ega bo‘lib, kapital jamg‘arilishi, 
mehnat resurslari, texnologik taraqqiyot, investitsiyalar, institutsional muhit hamda makroiqtisodiy barqarorlik 
o‘zaro chambarchas bog‘liqdir. Ayniqsa, zamonaviy sharoitda iqtisodiy o‘sish sur’atlarining barqarorligi nafaqat 
ishlab chiqarish hajmining ortishi, balki mehnat unumdorligining oshishi, resurslardan samarali foydalanish 
hamda innovatsion faollik darajasi bilan belgilanadi. Shu jihatdan, iqtisodiy o‘sishni ta’minlashda davlat siyosati 
va bozor mexanizmlarining o‘zaro uyg‘unligi muhim ahamiyat kasb etadi.

Shuningdek, tadqiqot jarayonida iqtisodiy o‘sishga ichki va tashqi omillarning ta’siri tahlil qilinib, ularning 
muvozanatli uyg‘unligi iqtisodiy rivojlanishning uzoq muddatli istiqbollarini belgilashi aniqlangan. Olingan natijalar 
iqtisodiy o‘sish strategiyalarini ishlab chiqishda nazariy yondashuvlarni amaliy sharoitlar bilan integratsiyalash 
zarurligini ko‘rsatadi.

Olib borilgan tahlillar va chiqarilgan xulosalardan kelib chiqib, iqtisodiy o‘sishni jadallashtirish va uning 
barqarorligini ta’minlash maqsadida quyidagi ilmiy-amaliy takliflar ilgari suriladi:

Birinchidan, inson kapitalini rivojlantirish iqtisodiy o‘sishning eng muhim omillaridan biri sifatida e’tirof etilishi 
lozim. Ta’lim tizimini modernizatsiya qilish, kasbiy tayyorgarlik va malaka oshirish dasturlarini kengaytirish, 
shuningdek, ilm-fan va tadqiqot faoliyatiga investitsiyalarni ko‘paytirish orqali mehnat unumdorligini oshirish 
mumkin.

Ikkinchidan, investitsiya muhitini yanada yaxshilash, xususiy sektor faolligini rag‘batlantirish hamda ishlab 
chiqarishga yo‘naltirilgan investitsiyalar ulushini oshirish iqtisodiy o‘sish sur’atlariga ijobiy ta’sir ko‘rsatadi. Bu 
borada moliyaviy bozorlarni rivojlantirish va tadbirkorlikni qo‘llab-quvvatlash mexanizmlarini takomillashtirish 
muhim ahamiyatga ega.

Uchinchidan, innovatsion rivojlanish va texnologik modernizatsiyaga alohida e’tibor qaratish zarur. Raqamli 
texnologiyalarni keng joriy etish, ilmiy-texnik ishlanmalarni tijoratlashtirish hamda yuqori qo‘shimcha qiymatga 
ega mahsulotlar ishlab chiqarishni kengaytirish iqtisodiy o‘sishning sifat jihatidan yangi bosqichini ta’minlaydi.

To‘rtinchidan, samarali institutsional muhitni shakllantirish, mulk huquqlarining ishonchli himoyasini 
ta’minlash, davlat boshqaruvi sifatini oshirish hamda korrupsiyaga qarshi kurash choralarini kuchaytirish 
iqtisodiy o‘sish uchun qulay shart-sharoit yaratadi.

Beshinchidan, tashqi iqtisodiy aloqalarni rivojlantirish, eksport salohiyatini oshirish va xalqaro iqtisodiy 
integratsiyani chuqurlashtirish orqali iqtisodiy o‘sishning qo‘shimcha manbalarini shakllantirish maqsadga 
muvofiqdir.

